
Maratila

Armairutik atera

Amaia Zubiria

Baditut lagunak oraino armairutik atera gabe. Hobe lukete beraientzat eta besteontzat aterako balira behingoz».

Askotan aipatzen den esaldi bat da. Inor gutxik esango dugu, ordea: «Armairutik atera behar dut. Ezin dut gehiago zurikeri hau jasan». 

Baina ez dira sexuarenak armairu bakarrak. Adoretsu armairuak koldarrentzat. Umiltasunarena Tiranoentzat. Indiferentziazkoa Suminkor despotarentzat. Ardura armairuak Lapurrentzat. Iraultza armairua Inmobilistentzat. Feminista armairua Matxistentzat. Paternalismoarena hiltzaileentzat. Intelektual armairua Sasikumeentzat. 

Asko eta asko gaude oraino armairutik ezin ateri. Zailena bakoitzaren nortasuna onartzea dugunean. 

Txikitatik markatu gaituenak gainditzeko askok aukeratu baitugu guk nahi genukeen izaeraren armairua.

Han babestu dugu gure ez-izana beti.

Deskubrituko gaituen beldurrez. 

Lotsez. Haserre gure buruarekiko.

Itotzeraino! 

Gero inoiz ateak doi-doi, lehen begi bat, gero bestea, esku bat gero bestea, zabaltzera ausartzen bagara ikusten dugu behingoz beste askoren benetako aurpegia (Askapena kutsakorra baita) eta Larrua biluzten eta itsasoan edo maindirepean sartzen deneko plazer neurtezina gureganatu dezakegu, lehenik urduri, gero zalapartatsu, exhibizionismo punttu batez agian, sekulako eztanda liberatzailea sentituko baitugu. 

«Ene! zergatik ez ote naiz lehenago armairutik atera!».

